
<< Հայաստանի Հանրապետության կառավարության 2011 թվականի հոկտեմբերի 20-ի N 1510-Ն որոշման մեջ լրացում կատարելու մասին >> կառավարության որոշման նախագծի կապակցությամբ շահագրգիռ մարմինների կողմից արված դիտողությունների և առաջարկությունների վերաբերյալ

	1.
	Վարչապետի աշխատակազմի քաղաքացիական ծառայության գրասենյակ
16.07.2019թ.
ԶԿ/2281-2019
	Նախագծով առաջարկվում է Կառավարության 2011 թվականի հոկտեմբերի 20-ի N 1510-Ն որոշմամբ հաստատված կարգի (այսուհետ՝ Կարգ) 41-րդ կետում լրացում կատարել և սահմանել, որ կիսամյակի ավարտից հետո հղիության և ծննդաբերության արձակուրդի մեջ գտնվող աշխատողները պարգևատրվում են հղիության և ծննդաբերության արձակուրդի նախորդ օրվա դրությամբ՝ կատարողականի արդյունքներով: Միաժամանակ, Նախագծի հիմնավորման մեջ նշվում է հետևյալը. «Հաշվի առնելով այն հանգամանքը, որ հղիության և ծննդաբերության արձակուրդի մեջ գտնվող աշխատողները հաշվետու ժամանակահատվածում աշխատել են նշված ժամանակահատվածի մեծ մասը, սակայն աշխատանքների ամփոփման ժամանակ գտնվում են հղիության և ծննդաբերության արձակուրդի մեջ և չեն կարող օգտվել օրենքով սահմանված պարգևատրումից՝ անհրաժեշություն է առաջացել որոշման մեջ նախատեսել սույն կարգավորումը:»:

Առաջարկվող փոփոխությունը տարընթերցման տեղիք է տալիս, քանի որ ստացվում է, որ բոլոր դեպքերում աշխատողի կատարողականը գնահատում է անմիջական ղեկավարը, բացառությամբ հղիության և ծննդաբերության արձակուրդի մեջ գտնվողների: Բացի այդ, ստացվում է, որ հղիության և ծննդաբերության արձակուրդի մեջ գտնվող աշխատողները պետք է պարգևատրվեն հղիության և ծննդաբերության արձակուրդի նախորդ օրվա դրությամբ. պարզ չէ «նախորդ օրը» վերաբերում է արձակուրդը սկսելուն նախորդող օրվան, թե արձակուրդի ավարտին նախորդող օրվան:

Պետք է նկատել նաև, որ կատարողականի հիման վրա պարգևատրման ժամկետները սահմանված են Կարգի 52-րդ կետում, այն է՝ կիսամյակային կատարողականի հիման վրա պարգևատրումը պետական ծառայողների պարգևատրման ֆոնդից առաջին կիսամյակի համար տրվում է մինչև հուլիսի 30-ը, իսկ երկրորդ կիսամյակի համար՝ մինչև հաջորդ տարվա փետրվարի 15-ը: Հղիության և ծննդաբերության արձակուրդում գտնվողների համար պարգևատրման այլ ժամկետ սահմանել նպատակահարմար չէ, բացի այդ Կարգի 58-րդ կետով սահմանված է պարգևատրման չափի որոշման բանաձևը:

Իսկ եթե առաջարկվող լրացմամբ նախատեսվում է սահմանել կատարողականի գնահատման ժամկետը, ապա այդ իրավահարաբերությունները կարգավորված են Կարգի 41.1-ին կետով. «Պաշտոնից ազատվելու, ինչպես նաև հղիության և ծննդաբերության, երեխայի խնամքի կապակցությամբ արձակուրդ գնալու, պարտադիր զինվորական ծառայության զորակոչվելու, վեց ամիսը գերազանցող ժամկետով գործուղման մեկնելու դեպքերում աշխատողի կատարողականի գնահատումը կատարվում է տվյալ օրվա դրությամբ՝ ելնելով փաստացի կատարած աշխատանքներից:»:

Վերը ներկայացվածից բացի անհրաժեշտ ենք համարում նշել, որ ինչպես «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի 22-րդ հոդվածի 6-րդ մասի, դրան համապատասխան նաև Կարգի 54-րդ կետ համաձայն հղիության և ծննդաբերության արձակուրդի մեջ գտնվողներն օգտվում են համապատասխան պարգևատրման իրավունքից, այն հիմնավորմամբ, որ հղիության և ծննդաբերության արձակուրդը ժամանակավոր անաշխատունակության տեսակ է («Ժամանակավոր անաշխատունակության և մայրության նպաստների մասին» օրենքի 3-րդ հոդվածի 3-րդ մաս):
	Ընդունվել է, կատարվել է համապատասխան փոփոխություն

	2.
	ՀՀ արդարադատության նախարարություն

18.07.2019թ.
035/49535-2019
	1.Պետական պաշտոններ և պետական ծառայության պաշտոններ զբաղեցնող անձանց վարձատրության մասին,, ՀՀ օրենքի /այսուհետ՝ օրենք/ 22-րդ հոդվածի 6-րդ մասի համաձայն. ,,Պետական ծառայողը պարգևատրվում է, եթե նրա կատարողականի կիսամյակային գնահատականը կամ կիսամյակային հաշվետվության վերաբերյալ պետական ծառայողի ղեկավարի տված եզրակացությունը դրական է, և նա այդ կիսամյակում աշխատել է վեց ամիս, ներառյալ՝ ամենամյա կամ չվճարվող արձակուրդի, հղիության և ծննդաբերության արձակուրդի, ժամանակավոր անաշխատունակության, վերապատրաստման, գործուղման ժամանակահատվածները, բացառությամբ աշխատողի նախաձեռնությամբ վերապատրաստման գործուղվելու այն ժամանակահատվածի, որի ընթացքում գործատուի հայեցողությամբ վարձատրություն չի նախատեսվում:,,: Հարկ է նշել, որ նույն դրույթը նշված է նաև ՀՀ կառավարության 2011 թվականի հոկտեմբերի 20-ի թիվ 1510-Ն որոշման /այսուհետ՝ որոշում/ հավելվածի 54-րդ կետում:

Որոշման հավելվածի 41-րդ կետում կատարվող լրացման դեպքում ստացվում է, որ պետական մարմիններում յուրաքանչյուր կիսամյակի վերջին օրվան հաջորդող առաջին աշխատանքային օրը կատարողականները գնահատում է տվյալ աշխատողի անմիջական ղեկավարը՝ բացառությամբ հղիության և ծննդաբերության արձակուրդի մեջ գտնվող աշխատողների: Կիսամյակի ավարտից հետո հղիության և ծննդաբերության արձակուրդի մեջ գտնվող աշխատողները պարգևատրվում են հղիության և ծննդաբերության արձակուրդի նախորդ օրվա դրությամբ՝ կատարողականի արդյունքներով:

Ելնելով վերոնշյալից գտնում ենք, որ որոշման հավելվածի 41-րդ կետի փոփոխության արդյունքում հակասություն կառաջանա օրենքի 22-րդ հոդվածի 6-րդ մասի և որոշման հավելվածի 54-րդ կետի հետ, որտեղ հստակ նշված է, որ պետական ծառայողը պարգևատրվում է, եթե նա կիսամյակում աշխատել է վեց ամիս՝ ներառյալ ամենամյա կամ չվճարվող արձակուրդի, հղիության և ծննդաբերության արձակուրդի, ժամանակավոր անաշխատունակության, վերապատրաստման, գործուղման ժամանակահատվածներ: 

Հիմնավորման համաձայն՝ որոշման մեջ անհրաժեշություն է առաջացել նախատեսել սույն կարգավորումը ելնելով այն հանգամանքից, որ հղիության և ծննդաբերության արձակուրդի մեջ գտնվող աշխատողները հաշվետու ժամանակահատվածում աշխատել են նշված ժամանակահատվածի մեծ մասը, սակայն աշխատանքների ամփոփման ժամանակ գտնվում են հղիության և ծննդաբերության արձակուրդի մեջ և չեն կարող օգտվել օրենքով սահմանված պարգևատրումից: Այդ առումով առաջարկում ենք վերոնշյալ լրացումը նախատեսել օրենքում՝ օրենսդրական հակասություններից խուսափելու համար: Նշված առաջարկը բխում է նաև ,«Նորմատիվ իրավական ակտերի մասին» ՀՀ օրենքի 13-րդ հոդվածի 8-րդ մասի պահանջներից:
2. Նախագիծն անհրաժեշտ է համաձայնեցնել շահագրգիռ մարմինների հետ:
	1.Չի ընդունվել: Օրենքում փոփոխություն կատարելու անհրաժեշտություն չկա
2. Ընդունվել է: Նախագիծը համաձայնեցվել է շահագրգիռ մարմինների հետ:

	3.
	ՀՀ ֆինանսների նախարարություն
17.07.2019թ. 

034/49096-2019
	Առարկություններ և առաջարկություններ չկան:
	Ընդունվել է ի գիտություն:

